
Frelsarinn Jesús Kristur

Guð boðaði mönnunum komu frelsara.
Frelsarinn kom til jarðarinnar eftir langan undirbúningstíma.
Hver er þessi frelsari?

Frelsari mannanna er Drottinn Jesús Kristur.

Auðvitað vitum við hver Jesús Kristur er.

Jesús Kristur er sonur Guðs
sem kom í heiminn til að bjarga okkur.

Jesús Kristur hlýtur auðvitað að vera Guð.
Því aðeins Guð getur bjargað mönnum frá synd og dauða.
Jesús hlýtur einnig að vera fullkominn maður. Hann vill líkjast okkur mönnunum í
einu og öllu.
Eini munurinn á Jesú og mönnunum er sá að Jesús syndgaði aldrei.
Jesús líktist mönnunum í einu og öllu nema í syndinni.
Jesús var maður á nákvæmlega sama hátt og Adam og Eva áður en þau
syndguðu.
Jesús er því ekki aðeins fullkominn Guð heldur var hann og er líka fullkominn
maður.

Jesús Kristur er Guð og maður í einni persónu.
Hann er sannur Guð og sannur maður.

Hver er frelsari mannanna?



Frelsari mannanna er Drottinn vor, Jesús Kristur.

Hver er Jesús Kristur?
Jesús Kristur er sonur Guðs
sem kom í heiminn til að bjarga okkur.

Er Jesús Kristur Guð og maður í einni persónu?
Jesús Kristur er Guð og maður í einni persónu.
Hann er sannur Guð og sannur maður.

Við lesum sjálf: Finndu Hebreabréfið í Nýja testamentinu, 2. kafla, vers 14-18.
Ásetningur: Við viljum alltaf tilheyra Jesú því hann er frelsari okkar.

Að læra að hlusta
Að læra að hlusta á Guð krefst þess að við lærum að hlusta á okkar
dýpstu þrár. Við getum oft komist að því sem Guð segir við okkur í
okkar innstu óskum. Vandinn er bara sá að við þráum svo margt og
margbreytilegt. En ekki er allt sem við viljum jafn mikilvægt fyrir
okkur. Þegar heitt er í veðri getur verið að okkur langi að fá okkur ís.
Við getum svo ákveðið að hætta við það vegna þess að okkur finnst
mikilvægara að léttast. Svona er allt í lífinu. Allt það sem við veljum
þýðir að við gefum eitthvað annað upp á bátinn. Til dæmis getur verið
að við viljum eignast börn, en komumst þá að því að við þráum það
ekki heitast af öllu að ganga í hjónaband heldur að gefast Guði
algjörlega sem prestur eða nunna.

Það er alltaf eitthvað að trufla mig!
Allir sem hafa reynt að biðja vita að það getur verið erfitt að einbeita
sér algjörlega að Guði. Alls kyns hugsanir skjóta upp kollinum og við
látum auðveldlega truflast. Í upphafi ætlum við að gefa Guði allan tíma
bænarinnar, en samt hvarflar hugurinn víða.

Við skulum ekki hafa áhyggjur af þessu. Þvert á móti, ef við förum að
hafa áhyggjur þá einbeitum við okkur jafnvel enn síður að Guði! Ef við



tökum eftir því í bæninni að við höfum misst einbeitinguna, skulum
við einfaldlega bara beina athyglinni aftur að Guði. Hann einn er
mikilvægur, allar okkar hugsanir og þrár skipta engu máli á þessu
andartaki.

Meðan við biðjum erum við með Guði, og ekki er hægt að vera á betri
stað! Ef við munum skyndilega að við þurfum að gera eitthvað, þá
skulum við vera róleg og treysta því að Guð veit það líka. Mikilvægast
er að ljúka bæninni. Þegar þetta gerist skulum við snúa okkur til Guðs
og halda bara áfram að biðja.

Af hverju getur bænin verið svo erfið eða leiðinleg?

Það er alltaf talsverð áskorun að læra eitthvað nýtt. En um leið og við
áttum okkur á hlutunum verður allt auðveldara. Bænin er ekkert
frábrugðin í því efni. Ef við sýnum þrautseigju verðum við fyrr en varir
farin að biðja af ákafa og sannfæringu á hverjum degi. Þá komumst
við að því að Guð elskar okkur og að með hans hjálp getum við mætt
heiminum af öryggi! Um leið tökum við eftir þeim mikla krafti sem
fylgir bæninni, krafti sem kemur beint frá Guði einum.

Þegar við höfum öðlast færni í bænahaldinu gætu komið þeir tímar að
aftur verði erfitt að biðja. Bænin verður þá þung eða þurr og leiðinleg
á ný (SJÁ TEXTAHÓLF). Á slíkum stundum getum við orðið mjög einmana.
Það er eðlilegt. Sérhver trúaður einstaklingur finnur fyrir þessu
einhvern tíma á lífsleiðinni.

Eitt er þó ljóst: Við þurfum á staðfestu að halda (SJÁ TÍST 3.6). Óvinir
Guðs munu reyna að hindra okkur í að biðja (SJÁ TÍST 3.11). En jafnvel
þegar við finnum ekki fyrir návist Guðs, getum við verið viss um að
Guð er alltaf nálægur. Þess vegna skulum við sýna staðfestu og taka



frá tíma til að biðja til Guðs, jafnvel þó að við finnum ekki fyrir miklu.
Við getum ekki ákveðið afrakstur bænarinnar en við getum sjálf
ákveðið þann tíma sem við gefum henni.

Ungmenni ræðir um erfiðleikana við að biðja
„Ef mér finnast bænir mínar þurrar, þá ímynda ég mér að ég sé í
návist Jesú þar sem hann hangir á krossinum. Ég sest við fótskör
hans. Hann hangir þarna mín vegna! Ég tala við hann um það sem
mér liggur á hjarta. Stundum ímynda ég mér líka að Jesús standi fyrir
utan dyrnar í úrhellisrigningu. Í hvert skipti ímynda ég mér að ég opni
dyrnar og hleypi honum inn. Í hvert skipti sem ég er utan við mig,
beini ég hugsunum mínum aftur að Jesú (SJÁ TÍST 3.4). Þegar allt
kemur til alls, þá snúast bænir mínar ekki fyrst og fremst um mig,
heldur um hann.“

Guð hjálpar okkur á sinn hátt
Verum óhrædd, Guð hjálpar okkur alltaf. Hann gerir það bara eftir
leiðum sem við þekkjum ekki. Þegar Jesús sendi Pétur og nokkra aðra
út á vatnið í báti, voru þeir hræddir um að öldurnar myndu drekkja
þeim. Þeir urðu jafnvel enn hræddari þegar þeir sáu anda koma
gangandi til þeirra frá miðju vatninu. En brátt kom í ljós að þetta var
Jesús, sem sagði: „Verið hughraustir, það er ég, verið óhræddir“ (MATT

14.27). Þetta er nákvæmlega það sem hann segir við okkur þegar við
eigum í vandræðum með að biðja: „Verið óhrædd, haldið áfram að
reyna. Þið eruð ekki ein, treystið Guði!“ Jesús stóð á vatninu og benti
Pétri að stíga úr bátnum og ganga til sín (MATT 14.28). Í fyrstu gat Pétur
gert það: Með Guðs hjálp getum við gert hið ómögulega – svo lengi
sem þetta er það sem hann biður okkur um. En þegar Pétur leit í
kringum sig og sá vindinn og öldurnar, varð hann hræddur og byrjaði
að sökkva. Á því andartaki bað hann um hjálp og Jesús rétti út
höndina og tók í hann (MATT 14.31). Við getum verið viss um að Guð vill



líka hjálpa okkur þegar við erum í vanda og biðjum um hjálp hans í
bæninni.

Að átta sig á hjálp Guðs
Stundum áttum við okkur ekki á því hvernig Guð hjálpar okkur.
Stundum sjáum við það fyrst eftir á, að hann var nærverandi á erfiðri
stundu. Þegar við lítum til baka eftir bænina þá getur vel verið að við
sjáum eitthvað jákvætt sem gerðist. Við getum orðið fyrir reynslu sem
líkist hamingjutilfinningu (SJÁ TÍST 3.4). Það kom líka fyrir lærisveinana
tvo sem gátu ekki trúað því að Jesús hefði risið upp frá dauðum. Þeir
vissu ekki að það var Drottinn sem þeir höfðu hitt á götunni. Það var
ekki fyrr en seinna að þeir gerðu sér grein fyrir að það var Jesús (LÚK

24.32). Þeir fylltust friði eftir fundinn. Þessi djúpa tilfinning innri
rósemdar er staðfesting þess að við erum á réttri braut.

Við æfum okkur í öllu, líka bæninni. Ef við biðjum vel hjálpar Guð
okkur. Við tökum kannski ekki eftir því en hann er hjá okkur!

Hvers vegna fáum við ekkert svar þegar við biðjumst fyrir?

Stundum er eins og Guð sé þögull. Þá getur bænin orðið eins og við
séum að tala við múrvegg. Þetta getur valdið alls kyns efasemdum:
„Hvað ef Guð heyrir ekki til mín?“ „Og hvað ef enginn Guð er til?“ Það
er eðlilegt að við spyrjum svona spurninga. Þið getið rætt þetta við
andlegan leiðbeinanda ykkar (SJÁ TÍST 3.4 og 4.6), og þið getið einnig spurt
Guð þessara spurninga í bænum ykkar. Mikilvægt er að vita að Guð
hefur sínar eigin aðferðir í tjáskiptum sínum. Það er hann sem
ákveður hvenær hann segir eitthvað og hvernig hann segir það – og
engu máli skiptir þó að þið sjálf viljið helst ráða ferðinni.

Þrautseigja og trú



Jafnvel þó að svo virðist sem fátt gerist í bæninni, þá er samt sem
áður mikilvægt að sýna þrautseigju og halda fast við trúna. Jafnvel
hjá mestu dýrlingum komu þeir tímar að Guð virtist fjarlægur. Þeir
lýstu bænum sínum svo á þeim tíma að þær virtust þurrar eða
uppþornaðar. Guð virtist vera langt, langt í burtu. Hugsanir þeirra
reikuðu um víðan völl. En þeir héldu samt fast við ást sína á Guði og
héldu áfram að biðja. Þeir vissu að Guð var þarna einhvers staðar og
að þeir myndu finna hann aftur þegar þeir þyrftu raunverulega á
honum að halda (SJÁ TEXTAHÓLF). Guð er alltaf nálægur, jafnvel þó að við
finnum ekki fyrir nærveru hans. Ekki er alltaf auðvelt að vera trúaður.
Jafnvel þó að við séum mjög öguð og biðjum á hverjum degi, getur
verið erfitt að halda áfram þegar þurrkakaflar koma í bænalífi okkar.
En við ættum ekki að vera eins og ofdekruð börn. Þessi tímabil segja
okkur ef til vill að við getum ekki alltaf fengið það sem við viljum. Það
sem máli skiptir er ekki vellíðan við bænahaldið heldur að við séum
Guði trú og trygg. Hann sýnir okkur alltaf tryggð.

Ég bað ekki um þetta!
Stundum er líka eins og Guð svari alls ekki bænum okkar. Við áttum
okkur sennilega á því af hverju Guð uppfyllir ekki bæn okkar um það
að nágranninn detti niður dauður af því að hann neitar að minnka
hávaðann í hljómflutningstækjunum. En af hverju hlustaði Guð ekki
þegar þið báðuð þess að frænka ykkar næði sér af sjúkdómi sínum?
Þetta er góð spurning, en svarið er ekki einfalt. Guð getur framkvæmt
kraftaverk (SJÁ TÍST 4.18), það er, hann getur tekið fram fyrir hendurnar á
eðlilegum gangi náttúrunnar (þess vegna köllum við slíka viðburði
yfirnáttúrulega). Og Guð vill að við höfum slíka trú á honum að við
dirfumst að biðja hann um kraftaverk. Frans páfi hefur minnt okkur á
að Jesús sjálfur sagði okkur að „biðja“ og „knýja á dyrnar“ og jafnvel
að „raska ró“ Guðs og treysta á kærleika hans til okkar. Í bænum
okkar, segir páfi, verðum við að vera bæði „þurfandi og sannfærð“
(PRÉDIKUN 6. DES. 2013). Fyrst Guð vill að við biðjum og hann heyrir allar
bænir okkar, hvers vegna veitir hann okkur ekki allt það sem við



biðjum hann um? Jakob postuli skrifar: „Þið biðjið og öðlist ekki af
því að þið biðjið illa, þið viljið sóa því í munaði“ (JAK 4:3). Með öðrum
orðum, stundum veitir Guð okkur ekki það sem við biðjum um vegna
þess að við biðjum á rangan hátt eða um ranga hluti. Við getum ekki
skyldað Guð til að sinna málefnum okkar. Jafnvel þó að tilgangur
okkar sé góður vitum við ekki það sem Guð veit að er fyrir bestu.

Rétta viðhorfið
Bænin byrjar á algjöru trausti til Guðs. Líkt og Jesús verðum við
einnig biðja og segja: „Verði ekki minn heldur þinn vilji“ (LÚK 22:42). Í
bæninni biðjum við ekki aðeins um eitthvað sem við viljum okkur til
handa eða öðrum; ofar öllu treystum við í bæninni samband okkar við
Guð, leitum vilja hans og treystum því að hann viti hvað okkur er fyrir
bestu. Ef við elskum Guð, hvernig getum við þá beðið um eitthvað
sem er andstætt vilja hans? Jóhannes guðspjallamaður sagði: „Þetta
er traustið sem við berum til hans: Ef við biðjum um eitthvað eftir
hans vilja, þá heyrir hann okkur“ (1JÓH 5:14).

Stundum virðist Guð þögull eða fjarlægur. Ef við sýnum þrautseigju í
bænalífi okkar og treystum Guði, verðum við ekki fyrir vonbrigðum.

Hvernig finnum við tíma fyrir bænina? Hvar er Guð í daglegu lífi
okkar?



Að mörgu er að huga í lífinu. Alls kyns mikilvægir hlutir fanga athygli
okkar. Það er svo margt að gerast að það getur verið erfitt að finna
tíma til að setjast niður og segja: „Jæja, Guð, næstu tíu mínútur eru
bara fyrir þig.“ Það mikilvægasta við bænina er að taka frá tíma fyrir
Guð. Það getur verið fórn, vegna þess að tímann sem við notum til
bæna getum við ekki notað til annars.

Enginn tími?
En ef við lítum á þetta frá öðru sjónarhorni, þá er það í rauninni
undarlegt að það þyrfti að vera erfiðleikum bundið að taka sér
svolítinn tíma til að biðja. Ef við biðjum í tíu mínútur á dag, þá er það
aðeins brotabrot af 1440 mínútum hvers sólarhrings (minna en eitt
prósent!). Við skulum ekki gleyma því hve auðvelt er að eyða hálftíma
á dag á netinu.

Þess vegna verðum við að ákveða hvað það er sem skiptir
raunverulega máli í lífinu. Er það friður þinn og ró, vinirnir, prófin,
framinn? Hvaða sess á Guð að skipa í lífi okkar? Mikilvægt er að
hugsa um það sem hefur forgang. Það skiptir ekki máli hve mikilvæg
dagleg viðfangsefni eru, sá stutti tími sem við tökum frá eingöngu
fyrir Guð, er besti tíminn. Við megum trúa því að Guð getur gert allt.

Ef við tökum frá tíma fyrir Guð í bæninni og vinnum hörðum höndum,
þá getum við verið viss um að Guð mun tryggja að við ljúkum því sem
þarf. Bænin er því mikilvæg fyrir starfsframa okkar! Þess vegna sagði
heilög Móðir Teresa við systur sínar, að þær ættu að biðja lengur en
vanalega á þeim dögum sem meira væri að gera. Þegar við erum mjög
önnum kafin þörfnumst við einnig sérstakrar hjálpar og náðar frá
Guði.

Hvernig getum við vitað að reynsla okkar kemur frá Guði?



Kannski höldum við að við séum að leika okkur þegar við biðjum.
Erum við bara að tala við okkur sjálf? Koma svörin sem við fáum
raunverulega frá Guði? Hvað ef við búum þau bara til sjálf? Eða
kannski koma þau frá illum anda? Þetta eru mikilvægar spurningar, en
við skulum alltaf minnast orða Jesú: „Verið óhrædd“ (JÓH 6:20).

Allt sem kemur frá Guði færir okkur djúpa friðartilfinningu. Þar við
bætist ýmislegt annað sem getur hjálpað okkur að ákvarða hvort
reynsla okkar komi frá Guði:

● Allt það sem Guð segir okkur er í fullu samræmi við það sem
Jesús sagði. Guð getur ekki verið í mótsögn við sjálfan sig.

● Heilagur Andi hjálpar kirkjunni að segja sannleikann um Guð.
Þess vegna er það sem Guð segir okkur einnig í samræmi við
kenningu kirkjunnar.

● Ef eitthvað truflar okkur meðan við biðjum, þá ættum við að tala
um það við andlegan leiðbeinanda okkar. Hann getur hjálpað
okkur að skilja hvað er gott og satt og hvað ekki.

● Notum heilbrigða skynsemi, ef við hlustum í hreinskilni á
samvisku okkar, þá finnum við rétta jafnvægið.

Skilningur
Í bæninni styrkjum við persónulegt samband okkar við Jesú. Bænin
bætir skilning okkar á því sem hann gerði til að sætta okur við Guð og
það sem hann gerir í lífi okkar hér og nú.

Eftir að við höfum tekið frá tíma til bæna, eykst um leið skilningur
okkur á Guði og okkur sjálfum. Guð hvílist aldrei. Hann hjálpar okkur
jafnvel við bænirnar: „Þannig hjálpar og andinn oss í veikleika vorum.
Vér vitum ekki, hvers vér eigum að biðja eins og ber, en sjálfur Andinn
biður fyrir oss með andvörpum, sem ekki verður orðum að komið“
(RÓM 8:26).



Veljum forgangsmál! Hvort er mikilvægara, annir okkar eða Guð?
Setjum Guð alls staðar í forgang og þá verður allt eins og það á að
vera.


